
05.01.00 –	Axborot texnologiyalari, boshqaruv va kompyuter 
grafikasi

05.01.01 –	Muhandislik geometriyasi va kompyuter grafikasi. 
Audio va video texnologiyalari

05.01.02 –	Tizimli tahlil, boshqaruv va axborotni qayta ishlash
05.01.03 –	Informatikaning nazariy asoslari
05.01.04 – Hisoblash mashinalari, majmualari va kompyuter 

tarmoqlarining matematik va dasturiy ta’minoti
05.01.05 – Axborotlarni himoyalash usullari va tizimlari. Axborot 

xavfsizligi
05.01.06 – Hisoblash texnikasi va boshqaruv tizimlarining 

elementlari va qurilmalari
05.01.07 – Matematik modellashtirish
05.01.11 – Raqamli texnologiyalar va sun’iy intellekt
05.02.00 – Mashinasozlik va mashinashunoslik
05.02.08 – Yer usti majmualari va uchish apparatlari
05.03.02 – Metrologiya va metrologiya ta’minoti
05.04.01 – Telekommunikasiya va kompyuter tizimlari, 

telekommunikasiya tarmoqlari va qurilmalari. 
Axborotlarni taqsimlash

05.05.03 – Yorugʻlik texnikasi. Maxsus yoritish texnologiyasi
05.05.05 – Issiqlik texnikasining nazariy asoslari
05.05.06 – Qayta tiklanadigan energiya turlari asosidagi energiya 

qurilmalari
05.06.01 – Toʻqimachilik va yengil sanoat ishlab chiqarishlari 

materialshunosligi

05.08.03 – Temir yoʻl transportini ishlatish
05.08.06 – “Gʻildirakli va gusenisali mashinalar va ularni ishlatish” 

(texnika fanlari)
05.09.01 – Qurilish konstruksiyalari, bino va inshootlar
05.09.04 – Suv ta’minoti. Kanalizatsiya. Suv havzalarini 

muhofazalovchi qurilish tizimlari
10.00.06 – Qiyosiy adabiyotshunoslik, chog‘ishtirma tilshunoslik 

va tarjimashunoslik
10.00.04 – Yevropa, Amerika va Avstraliya xalqlari tili va adabiyoti
08.00.01 – Iqtisodiyot nazariyasi
08.00.02 – Makroiqtisodiyot
08.00.03 – Sanoat iqtisodiyoti
08.00.04 – Qishloq xo‘jaligi iqtisodiyoti
08.00.05 – Xizmat ko‘rsatish tarmoqlari iqtisodiyoti
08.00.06 – Ekonometrika va statistika
08.00.07 – Moliya, pul muomalasi va kredit
08.00.08 – Buxgalteriya hisobi, iqtisodiy tahlil va audit
08.00.09 – Jahon iqtisodiyoti
08.00.10 – Demografiya. Mehnat iqtisodiyoti
08.00.11 – Marketing
08.00.12 – Mintaqaviy iqtisodiyot
08.00.13 – Menejment
08.00.14 – Iqtisodiyotda axborot tizimlari va texnologiyalari
08.00.15 – Tadbirkorlik va kichik biznes iqtisodiyoti
08.00.16 – Raqamli iqtisodiyot va xalqaro raqamli integratsiya
08.00.17 – Turizm va mehmonxona faoliyati

Maʼlumot uchun, ОАК 
Rayosatining 2024-yil 28-avgustdagi 360/5-son qarori 

bilan “Dissertatsiyalar asosiy ilmiy natijalarini chop 
etishga tavsiya etilgan milliy ilmiy nashrlar ro‘yxati”ga 
texnika va iqtisodiyot fanlari bo‘yicha “Muhandislik va 

iqtisodiyot” jurnali ro‘yxatga kiritilgan.

M u a s s i s: “Tadbirkor va ishbilarmon” MChJ
H a m k o r l a r i m i z: 
1.	 Toshkent shahridagi G.V.Plexanov nomidagi Rossiya iqtisodiyot universiteti 
2.	 Toshkent davlat iqtisodiyot universiteti
3.	 Toshkent irrigatsiya va qishloq xo‘jaligini mexanizatsiyalash muhandislari instituti” milliy tadqiqot universiteti 
4.	 Islom Karimov nomidagi Toshkent davlat texnika universiteti
5.	 Muhammad al-Xorazmiy nomidagi Toshkent axborot texnologiyalari universiteti 
6.	 Toshkent davlat transport universiteti 
7.	 Toshkent arxitektura-qurilish universiteti
8.	 Toshkent kimyo-texnologiya universiteti
9.	 Jizzax politexnika instituti

Abstract. The article examines the institutional and organizational factors affecting labor efficiency in food industry 
enterprises. The study aims to systematize these factors, identify their interrelationships, and propose a management 
approach that takes into account industry-specific characteristics. The analysis classifies the factors at the macro, meso, 
and micro levels and substantiates their impact on economic outcomes through employee competencies, motivation, 
and work behavior. The findings demonstrate the importance of considering such specific features of the food industry 
as seasonality, continuity of technological processes, sanitary requirements, and quality control when assessing labor 
efficiency. The proposed model integrates KPIs, incentives, professional development, and digital monitoring into a unified 
management system.

Keywords: labor efficiency, food industry, labor productivity, institutional environment, organizational mechanism, 
employee performance, human resource management, KPI, economic incentives.

Annotatsiya. Maqolada oziq-ovqat sanoati korxonalarida mehnat samaradorligiga ta’sir etuvchi institutsional va tashkiliy 
omillar o‘rganilgan. Tadqiqotning maqsadi mazkur omillarni tizimlashtirish, ularning o‘zaro bog‘liqligini aniqlash hamda 
tarmoq xususiyatlariga mos boshqaruv yondashuvini taklif etishdan iborat. Tahlil natijasida omillar makro, mezo va mikro 
darajalarga ajratilib, ularning xodimlar kompetensiyasi, motivatsiyasi va mehnat xulq-atvori orqali iqtisodiy natijalarga 
ta’siri asoslab berilgan. Oziq-ovqat sanoatiga xos mavsumiylik, texnologik jarayonlarning uzluksizligi, sanitariya talab-
lari va sifat nazoratini mehnat samaradorligini baholashda alohida hisobga olish zarurligi ko‘rsatib berilgan. Taklif etil-
gan model KPI, rag‘batlantirish, kasbiy rivojlanish va raqamli monitoringni yagona boshqaruv tizimida uyg‘unlashtirishga 
xizmat qiladi.

Kalit so‘zlar: mehnat samaradorligi, oziq-ovqat sanoati, mehnat unumdorligi, institutsional muhit, tashkiliy mexanizm, 
xodimlar faoliyati, inson resurslarini boshqarish, KPI, iqtisodiy rag‘batlantirish.

Аннотация. В статье исследованы институциональные и организационные факторы, влияющие на эффективность 
труда на предприятиях пищевой промышленности. Цель исследования заключается в систематизации 
данных факторов, выявлении их взаимосвязей и разработке управленческого подхода с учётом отраслевых 
особенностей. По результатам анализа факторы систематизированы на макро-, мезо- и микроуровнях, а также 
обосновано их влияние на экономические результаты через компетентность, мотивацию и трудовое поведение 
работников. Показана необходимость учёта при оценке эффективности труда таких особенностей пищевой 
промышленности, как сезонность, непрерывность технологических процессов, санитарные требования и контроль 
качества. Предложенная модель направлена на интеграцию KPI, стимулирования, профессионального развития 
и цифрового мониторинга в единую систему управления.

Ключевые слова: эффективность труда, пищевая промышленность, производительность труда, 
институциональная среда, организационный механизм, деятельность работников, управление человеческими 
ресурсами, KPI, экономическое стимулирование.

K I R I S H
Oziq-ovqat sanoati ishlab chiqarish, bandlikni ta’minlash va oziq-ovqat xavfsizligini mustahkamlashda muhim 

o‘rin tutadi. Tarmoqning rivojlanishi nafaqat ishlab chiqarish hajmining oshishiga, balki mehnat resurslaridan 
samarali foydalanish, mahsulot sifatini ta’minlash va korxonalar raqobatbardoshligini oshirishga ham bevosita 
bog‘liq. FAO agrifood tizimlarining jahon bandligidagi salmoqli o‘rnini qayd etadi [1], ILO esa oziq-ovqat sanoatida 
kasbiy ko‘nikmalarni rivojlantirish va uzluksiz ta’limni ta’minlashga ustuvor ahamiyat qaratadi [2]. O‘zbekistonda 
2025-yilda 152,1 trln so‘mlik oziq-ovqat mahsulotlari ishlab chiqarilib, mazkur ko‘rsatkich 2024-yilga nisbatan 9,7 
foizga oshgan [3].

Oziq-ovqat sanoatida mehnat samaradorligi ishlab chiqarish hajmi bilan bir qatorda mahsulot sifati, texnologik 

intizom va mavjud resurslardan foydalanish samaradorligi bilan ham belgilanadi. Tarmoqqa xos mavsumiylik, 
tez buziluvchi xomashyo, uzluksiz texnologik jarayonlar, sanitariya talablari va sifat nazorati xodimlar faoliyatini 
boshqarishga o‘ziga xos talablarni yuzaga keltiradi.

Mehnat samaradorligiga mehnat qonunchiligi, mehnat bozori va kasbiy ta’lim kabi institutsional omillar, 
shuningdek, mehnatni tashkil etish, KPI, rag‘batlantirish, kasbiy rivojlanish va raqamli monitoring kabi korxona 
ichki tashkiliy mexanizmlari o‘zaro bog‘liq holda ta’sir ko‘rsatadi. Mavjud tadqiqotlarda ushbu yo‘nalishlarning 
alohida jihatlari keng o‘rganilgan bo‘lib, ularni oziq-ovqat sanoati xususiyatlarini hisobga olgan holda yagona tizimli 
yondashuv asosida tahlil qilish mazkur yo‘nalishdagi ilmiy tadqiqotlarni yanada rivojlantirish imkonini beradi.

Tadqiqotning maqsadi oziq-ovqat sanoati korxonalarida mehnat samaradorligiga ta’sir etuvchi institutsional 
va tashkiliy omillarni tizimlashtirish hamda ularning funksional bog‘liqligi asosida mehnat samaradorligini 
boshqarish yondashuvini takomillashtirishdan iborat.

M A V Z U G A  O I D  A D A B I Y O T L A R  S H A R H I
Mehnat samaradorligini boshqarishga oid ilmiy qarashlarda institutsional muhit, inson kapitali va korxona ichki 

boshqaruv mexanizmlariga alohida e’tibor qaratiladi. D. North institutlarni iqtisodiy subyektlar faoliyatini tartibga 
soluvchi rasmiy va norasmiy qoidalar tizimi sifatida izohlaydi [4]. Ushbu yondashuvga ko‘ra, mehnat qonunchiligi, 
mehnat bozori, kasbiy ta’lim va tarmoq standartlari korxonalarda mehnatni tashkil etishning umumiy shartlarini 
belgilaydi. G. Becker xodimning bilim va kasbiy tayyorgarligiga yo‘naltirilgan xarajatlarni iqtisodiy qaytim beruvchi 
investitsiya sifatida baholagan [5], J. Barney esa inson resurslari va tashkiliy qobiliyatlarni korxonaning barqaror 
raqobat ustunligini ta’minlovchi strategik resurslar qatoriga kiritgan [6].

Strategik inson resurslarini boshqarish va High Performance Work Systems (HPWS) konsepsiyalarida 
xodimlarni tanlash, o‘qitish, baholash va rag‘batlantirish o‘zaro bog‘liq boshqaruv vositalari sifatida qaraladi. 
Appelbaum va hammualliflar ushbu amaliyotlarni yuqori samarali mehnat tizimining tarkibiy qismlari sifatida 
asoslagan [7]. Fragoso, Chambel va Castanheira esa HPWS bilan individual faoliyat natijalari o‘rtasidagi bog‘liqlikda 
xodimning tashkilotga sodiqligi muhim o‘rin tutishini aniqlagan [8]. Bu yondashuvlar mehnat natijasi xodimning 
malakasi bilan birga motivatsiya va korxonadagi boshqaruv sharoitlariga ham bog‘liqligini ko‘rsatadi.

Mahalliy tadqiqotlarda A. A. Usmonov boshqaruv va mehnat samaradorligini xodim faoliyatiga ta’sir etuvchi 
omillar hamda zamonaviy boshqaruv vositalari bilan bog‘liq holda tadqiq etgan. Muallif ish haqi, ish tartibi, ichki 
muhit, kasbiy o‘sish, rahbar va jamoa bilan munosabatlar hamda mustaqil qaror qabul qilish imkoniyatining 
boshqaruv samaradorligiga ta’sirini empirik baholagan [9]. Boshqa tadqiqotida KPI, BSC, HR-metrikalar, sun’iy 
intellekt, transformatsion yetakchilik va inson kapitaliga investitsiyalarni boshqaruv samaradorligini oshirish 
vositalari sifatida ko‘rib chiqqan [10]. Mehnat samaradorligiga bag‘ishlangan tadqiqotida esa strategik rejalashtirish, 
motivatsiya, innovatsion texnologiyalar, tashkilot madaniyati va resurslardan foydalanishning mehnat natijalariga 
ta’sirini yoritgan [11]. Ushbu tadqiqotlar xodim faoliyati samaradorligini korxonaning ichki boshqaruv tizimi bilan 
bog‘liq holda baholash zarurligini asoslaydi.

Oziq-ovqat sanoatiga oid tadqiqotlarda ishlab chiqarish jarayonlarini takomillashtirish va raqamlashtirish 
masalalari ham muhim o‘rin egallaydi. Costa va hammualliflar Lean Six Sigma amaliyotlarining oziq-ovqat sanoati 
korxonalari natijalariga ijobiy ta’sirini aniqlagan [12]. Akyazi va hammualliflar Industry 4.0 texnologiyalari 
tarmoqda yangi raqamli va texnik kompetensiyalarga talabni kuchaytirishini qayd etgan [13]. Romanello va Veglio 
esa raqamli texnologiyalar ish vazifalari, xodimlarni tanlash va qayta tayyorlash jarayonlariga ta’sir qilishini 
ko‘rsatgan [14]. Bu jihatlar texnologik yangilanishni xodimlarning kasbiy rivojlanishi bilan muvofiqlashtirish 
zarurligini anglatadi.

Ko‘rib chiqilgan tadqiqotlarda institutsional muhit, inson kapitali, motivatsiya, HRM, Lean Management va 
raqamlashtirishning mehnat samaradorligiga ta’siri turli jihatlardan asoslangan. Biroq oziq-ovqat sanoatida tashqi 
institutsional shartlar, tarmoq xususiyatlari va korxona ichki tashkiliy mexanizmlarining mehnat samaradorligiga 
birgalikdagi ta’siri yagona boshqaruv tizimi doirasida yetarlicha ochib berilmagan. Shu jihatdan mehnat qonunchiligi, 
kasbiy tayyorgarlik va tarmoq talablarini mehnatni tashkil etish, KPI, rag‘batlantirish, kasbiy rivojlanish hamda 
raqamli monitoring bilan bog‘liq holda o‘rganish mazkur tadqiqotning ilmiy yo‘nalishini belgilaydi.

T A D Q I Q O T  M E T O D O L O G I YA S I
Ushbu tadqiqotda oziq-ovqat sanoati korxonalarida mehnat samaradorligiga ta’sir etuvchi institutsional va 

tashkiliy omillarni aniqlash maqsadida tizimli va qiyosiy tahlil usullaridan foydalanildi. Ilmiy manbalar hamda 
rasmiy statistik ma’lumotlar asosida mehnat samaradorligiga ta’sir qiluvchi omillar o‘rganilib, ular makro, mezo va 
mikro darajalar bo‘yicha guruhlandi. Shuningdek, mehnatni tashkil etish, rag‘batlantirish, kasbiy rivojlanish, KPI va 
raqamli monitoringning mehnat samaradorligi bilan bog‘liqligi tahlil qilindi.

T A H L I L  V A  N A T I J A L A R
Oziq-ovqat sanoatida mehnat samaradorligini boshqarish masalasini ishlab chiqarish ko‘lamidagi 

o‘zgarishlardan ajratib baholab bo‘lmaydi. O‘zbekiston Respublikasi Milliy statistika qo‘mitasi ma’lumotlariga ko‘ra, 
2025-yilda mamlakatda 152,1 trln so‘mlik oziq-ovqat mahsulotlari ishlab chiqarilgan va bu 2024-yilga nisbatan 9,7 
foizga ko‘pdir. Hududlar o‘rtasida esa sezilarli tafovut mavjud. Toshkent shahrida oziq-ovqat mahsulotlari ishlab 
chiqarish hajmi 27,6 trln so‘mni, Toshkent viloyatida 21,5 trln so‘mni va Samarqand viloyatida 19,5 trln so‘mni 
tashkil etgan. Jizzax viloyatida mazkur ko‘rsatkich 3,3 trln so‘mga teng bo‘lgan (1-rasm).

1-rasm. O‘zbekiston hududlarida oziq-ovqat mahsulotlari ishlab chiqarish hajmi, 2025-yil
Manba: O‘zbekiston Respublikasi Milliy statistika qo‘mitasi ma’lumotlari asosida muallif tomonidan 

tayyorlandi.

1-rasmda keltirilgan ma’lumotlar oziq-ovqat ishlab chiqarishining hududlar bo‘yicha bir tekis 
taqsimlanmaganini ko‘rsatadi. Toshkent shahri, Toshkent va Samarqand viloyatlarining o‘zida 68,6 trln so‘mlik 
mahsulot ishlab chiqarilgan. Bu respublika umumiy ko‘rsatkichining qariyb 45,1 foiziga teng. Jizzax viloyatining 
ulushi esa qariyb 2,2 foizni tashkil etadi. Mazkur tafovutni xodimlar soni yoki individual mehnat natijasi bilan 
izohlash yetarli emas. Hududdagi qayta ishlash quvvatlari, xomashyo bazasi, logistika, korxonalar soni, texnologik 
jihozlanish va investitsiya faolligi ham ishlab chiqarish hajmiga ta’sir qiladi. Shu jihatdan mehnat samaradorligini 
baholashda mezo darajadagi hududiy va tarmoq sharoitlarini hisobga olish zarur.

Oziq-ovqat sanoatidagi texnologik yangilanishni tavsiflovchi ko‘rsatkichlardan biri asosiy kapitalga 
yo‘naltirilgan investitsiyalar hisoblanadi. SIAT ma’lumotlariga ko‘ra, oziq-ovqat mahsulotlari ishlab chiqarishga 
yo‘naltirilgan asosiy kapital investitsiyalari 2020-yildagi 4 472,8 mlrd so‘mdan 2025-yilda 13 756,2 mlrd so‘mga 
yetgan.

2-rasm. Oziq-ovqat mahsulotlari ishlab chiqarishga yo‘naltirilgan asosiy kapital investitsiyalari
Manba: O‘zbekiston Respublikasi Milliy statistika qo‘mitasi ma’lumotlari asosida muallif tomonidan 

tayyorlandi.

2-rasmdan ko‘rish mumkinki, 2020–2025-yillarda investitsiyalar hajmi 3,08 baravarga oshgan. Dinamikada 
2022-yilda 14,8 foizlik pasayish kuzatilgan bo‘lsa, keyingi uch yilda o‘sish qayta tiklangan. 2023-yilda investitsiyalar 
59,4 foizga, 2024-yilda 27,2 foizga va 2025-yilda 61,4 foizga ko‘paygan. Ayniqsa, 2025-yildagi yuqori o‘sish 
tarmoqning ishlab chiqarish bazasini kengaytirish va texnologik yangilanish uchun investitsiya resurslari ortganini 
ko‘rsatadi.

Shu bilan birga, investitsiya hajmining o‘sishi mehnat samaradorligining mutanosib ravishda oshishini 
anglatmaydi. Yangi texnologik liniya yoki avtomatlashtirilgan uskunaning iqtisodiy qaytimi undan foydalanayotgan 
xodimning malakasi, texnologik intizomi, ishlab chiqarish jarayonining tashkil etilishi va boshqaruv sifatiga bog‘liq. 
Xodim yangi texnologiya bilan ishlash uchun yetarli tayyorgarlikka ega bo‘lmasa, korxonaning texnik imkoniyatlari 
to‘liq ishga tushmaydi. Shu sababli texnologik modernizatsiyani xodimlarni o‘qitish, qayta tayyorlash va kasbiy 
rivojlantirish bilan muvofiqlashtirish zarur. Mazkur xulosa oziq-ovqat sanoatida raqamlashtirish yangi texnik va 
raqamli kompetensiyalarga bo‘lgan talabni kuchaytirishi haqidagi tadqiqot natijalariga ham mos keladi.

O‘rganilgan ilmiy yondashuvlar va statistik ma’lumotlarni umumlashtirish asosida oziq-ovqat sanoatida 
mehnat samaradorligiga ta’sir etuvchi omillar makro, mezo va mikro darajalarga ajratildi. Bunda korxona 
tashqarisidagi institutsional sharoitlardan xodimning bevosita mehnat natijasigacha bo‘lgan ta’sir yo‘nalishlari 
hisobga olindi (1-jadval).

1-jadval.
Oziq-ovqat sanoatida mehnat samaradorligiga ta’sir etuvchi omillar

Daraja Asosiy omillar Ta’sir yo‘nalishi

Makro Mehnat qonunchiligi, bandlik siyosati, kasbiy ta’lim, oziq-
ovqat xavfsizligi talablari

Mehnat munosabatlari va xodimlarga qo‘yiladigan 
umumiy talablarni belgilaydi

Mezo Hududiy mehnat bozori, xomashyo bazasi, infratuzilma, 
investitsiya va texnologik rivojlanish

Korxonaning mehnat va ishlab chiqarish 
imkoniyatlariga ta’sir qiladi

Mikro Mehnatni tashkil etish, rag‘batlantirish, rahbarlik, kasbiy 
rivojlanish, KPI va raqamli monitoring

Xodim kompetensiyasi, motivatsiyasi va mehnat 
natijalariga ta’sir qiladi

Manba: O‘zbekiston Respublikasi Milliy statistika qo‘mitasi ma’lumotlari asosida muallif tomonidan tuzildi.

Makro darajadagi omillar korxonalar faoliyatining institutsional chegaralarini belgilaydi. Mehnat qonunchiligi 
ish beruvchi va xodim o‘rtasidagi munosabatlarni tartibga solsa, kasbiy ta’lim tizimi mehnat bozoriga zarur bilim 
va ko‘nikmalarga ega mutaxassislarni yetkazib berishga xizmat qiladi. Oziq-ovqat xavfsizligi va sifatga qo‘yiladigan 
talablar esa xodimlarning texnologik jarayondagi mas’uliyatiga bevosita talab qo‘yadi. Korxona ushbu shartlarni 
o‘zgartira olmaydi, ammo ichki boshqaruv mexanizmlarini ularga moslashtirishi mumkin.

Mezo darajada hududiy mehnat bozori, xomashyo bazasi, logistika va ishlab chiqarish infratuzilmasining 
holati muhim. Oziq-ovqat sanoatida xomashyoning ishlab chiqarish hududiga yaqinligi, uni saqlash va qayta 
ishlash imkoniyatlari ish jarayonini tashkil etishga ta’sir qiladi. Hududda malakali texnolog, operator yoki boshqa 
mutaxassislar yetishmasa, korxona ichki tayyorlash va malaka oshirish tizimiga ko‘proq e’tibor qaratishi talab 
etiladi. Shu jihatdan mezo omillar korxona ichki boshqaruv qarorlarining mazmuniga ta’sir qiluvchi tashqi sharoit 
sifatida baholanadi.

Mikro darajada mehnat samaradorligi korxonaning boshqaruv qarorlari bilan bevosita bog‘lanadi. 
Vazifalarning aniq taqsimlanishi, ish natijasiga mos rag‘batlantirish, rahbar va xodim o‘rtasidagi samarali muloqot, 
kasbiy rivojlanish, KPI va raqamli monitoring xodimning kundalik faoliyatiga ta’sir ko‘rsatadi. Ushbu elementlarni 
bir-biridan ajratib qo‘llash kutilgan natijani pasaytirishi mumkin. Masalan, KPI tizimi joriy etilib, uning natijalari 
rag‘batlantirish bilan bog‘lanmasa, baholashning motivatsion ahamiyati kamayadi. Yangi uskuna o‘rnatilib, 
xodimning malakasi oshirilmasa, texnologik yangilanishdan olinadigan iqtisodiy samara cheklanadi.

Oziq-ovqat sanoatining o‘ziga xos jihatlari xodim faoliyatini baholash mezonlariga ham ta’sir qiladi. Tez 
buziluvchi xomashyo, mavsumiylik, texnologik jarayonlarning uzluksizligi, sanitariya talablari va sifat nazorati 
sharoitida ishlab chiqarilgan mahsulot hajmining o‘zi xodim mehnatining to‘liq natijasini ifodalamaydi. Mahsulot 
miqdori oshgani bilan xomashyo sarfi, brak yoki texnologik buzilishlar ortsa, korxonaning iqtisodiy natijasi pasayishi 
mumkin. Shu sababli xodim faoliyatini vazifalarni o‘z vaqtida bajarish, ish va mahsulot sifati, texnologik va mehnat 
intizomi, resurslardan tejamkor foydalanish hamda muammoli vaziyatlarda qaror qabul qilish ko‘rsatkichlari bilan 
birgalikda baholash maqsadga muvofiq.

Shunday qilib, tahlil natijalari oziq-ovqat sanoatida mehnat samaradorligini boshqarishda institutsional 
sharoit, tarmoq xususiyatlari va korxona ichki boshqaruv mexanizmlarini yagona tizimda hisobga olish zarurligini 
ko‘rsatdi. 2020–2025-yillarda tarmoqqa yo‘naltirilgan investitsiyalarning 3,08 baravarga oshishi texnologik 
imkoniyatlarning kengayganini ko‘rsatadi. Ushbu imkoniyatlarni mehnat natijasiga aylantirish esa KPI, iqtisodiy 
rag‘batlantirish, kasbiy rivojlanish, mehnatni tashkil etish va raqamli monitoringning o‘zaro muvofiqligiga bog‘liq. 
Mazkur yondashuv oziq-ovqat sanoati korxonalarida mehnat samaradorligini boshqarishning institutsional va 
tashkiliy xususiyatlarini tizimli baholash uchun asos bo‘lib xizmat qiladi.

X U L O S A  V A  T A K L I F L A R
O‘tkazilgan tadqiqot oziq-ovqat sanoatida mehnat samaradorligi institutsional muhit, tarmoqning o‘ziga 

xos xususiyatlari va korxona ichki boshqaruv mexanizmlarining o‘zaro bog‘liqligi asosida tarkib topishini 
ko‘rsatdi. Tahlil natijasida mehnat samaradorligiga ta’sir etuvchi omillar makro, mezo va mikro darajalar bo‘yicha 
tizimlashtirildi. Makro darajada mehnat qonunchiligi, bandlik siyosati, kasbiy ta’lim va oziq-ovqat xavfsizligi 
talablari, mezo darajada hududiy mehnat bozori, xomashyo bazasi, infratuzilma va texnologik rivojlanish, mikro 
darajada esa mehnatni tashkil etish, rag‘batlantirish, rahbarlik, kasbiy rivojlanish, KPI va raqamli monitoring 
muhim ahamiyatga ega ekanligi aniqlandi.

Oziq-ovqat sanoatining mavsumiylik, tez buziluvchi xomashyo, texnologik jarayonlarning uzluksizligi, 
sanitariya talablari va sifat nazorati kabi xususiyatlari xodim faoliyatini baholashga tarmoq nuqtayi nazaridan 
yondashishni talab qiladi. Shu asosda mehnat samaradorligini ishlab chiqarish hajmi bilan birga vazifalarni o‘z 
vaqtida bajarish, ish va mahsulot sifati, texnologik va mehnat intizomi, resurslardan tejamkor foydalanish hamda 
muammoli vaziyatlarda qaror qabul qilish ko‘rsatkichlari orqali baholash maqsadga muvofiq deb hisoblandi.

Tadqiqot natijalaridan kelib chiqib, oziq-ovqat sanoati korxonalariga quyidagi amaliy takliflar tavsiya etiladi:
1.	 Xodim faoliyatini baholashda ishlab chiqarish hajmi bilan birga mahsulot sifati, brak darajasi, xomashyo 

yo‘qotishlari, texnologik intizom va resurslardan foydalanish ko‘rsatkichlarini hisobga olish zarur.
2.	 KPI natijalaridan ish haqi va mukofotlarni belgilash, kasbiy rivojlanish ehtiyojlarini aniqlash hamda 

lavozim bo‘yicha o‘sish qarorlarini qabul qilishda foydalanish lozim.
3.	 Yangi uskuna va raqamli texnologiyalar joriy etilishidan oldin xodimlarning zarur kompetensiyalarini 

aniqlash, o‘qitish va qayta tayyorlash dasturlarini tashkil etish tavsiya etiladi.
4.	 Ishlab chiqarish, sifat, xomashyo sarfi va xodim faoliyatiga oid ma’lumotlarni yagona axborot tizimida 

jamlash boshqaruv qarorlarini tezkor va aniq ma’lumotlar asosida qabul qilish imkonini beradi.
5.	 Baholash natijalari asosida mehnatni tashkil etish, rag‘batlantirish, kasbiy rivojlanish va texnologik 

ta’minot bo‘yicha boshqaruv choralarini davriy ravishda yangilab borish zarur.
Demak, oziq-ovqat sanoatida mehnat samaradorligini oshirishda institutsional muhit, tarmoq va hududiy 

sharoitlar, korxona boshqaruv tizimi, xodimlarning kompetensiyasi va motivatsiyasi, mehnat xulq-atvori hamda 
iqtisodiy natijalar o‘rtasidagi uzviy bog‘liqlikni hisobga olish maqsadga muvofiq. Ushbu yondashuv korxonalarda 
texnologik imkoniyatlar va inson resurslaridan samarali foydalanish, xodimlar faoliyatini obyektiv baholash hamda 
mehnat samaradorligini oshirishga qaratilgan boshqaruv qarorlarini iqtisodiy jihatdan asoslash imkonini beradi.

